
Pendidikan Inklusif merupakan satu usaha murni dalam menyediakan peluang
pendidikan kepada Murid Berkeperluan Khas bagi membolehkan mereka
menikmati segala kemudahan belajar di persekitaran normal dan kondusif
seperti murid lain tanpa mengira status mereka. Walau bagaimanapun,
pencapaian Murid Berkeperluan Khas Inklusif Penuh (MBKIP) yang kurang
memberangsangkan menimbulkan kebimbangan kerana mereka juga perlu
menduduki peperiksaan awam sama seperti murid arus perdana.

Sehubungan dengan itu, kajian ini bertujuan untuk mengenal pasti status
pencapaian MBKIP, penglibatan ibu bapa, kemudahan fizikal dan kompetensi
guru dalam mata pelajaran Reka Bentuk dan Teknologi (RBT). Kajian ini juga
bertujuan memeriksa hubungan antara penglibatan ibu bapa, kemudahan fizikal
dan kompetensi guru dengan pencapaian MBKIP dalam mata pelajaran RBT.
Selain dari itu, kajian ini juga bertujuan untuk memeriksa peramal utama
pencapaian MBKIP dalam mata pelajaran RBT. Reka bentuk kajian ini adalah
kajian tinjauan. Responden terdiri daripada 171 orang guru mata pelajaran RBT
yang mengajar MBKIP di sekolah menengah harian di sekitar Lembah Klang
yang dipilih secara rawak mudah. Data dikutip dengan menggunakan soal selidik
dan dianalisis secara deskriptif.

Dapatan kajian menunjukkan bahawa status pencapaian MBKIP dalam mata
pelajaran RBT adalah pada mencapai tahap minimum, status penglibatan ibu
bapa dalam mata pelajaran RBT adalah pada tahap guru kurang setuju, status
kemudahan fizikal dalam mata pelajaran RBT adalah pada tahap guru bersetuju
dan status kompetensi guru mata pelajaran RBT adalah pada tahap
memuaskan.



Keputusan analisis korelasi Pearson pula menunjukkan terdapat hubungan
positif dan sederhana yang signifikan antara penglibatan ibu bapa dengan
pencapaian MBKIP dalam mata pelajaran RBT, hubungan positif dan kuat yang
signifikan antara kemudahan fizikal dengan pencapaian MBKIP dalam mata
pelajaran RBT dan hubungan positif dan kuat yang signifikan antara kompetensi
guru dengan pencapaian MBKIP dalam mata pelajaran RBT.

Selain dari itu, analisis regresi berganda mendapati ketiga-tiga faktor peramal
iaitu penglibatan ibu bapa, kemudahan fizikal dan kompetensi guru
menyumbang 50.5% ke atas pencapaian MBKIP dalam mata pelajaran RBT.
Peramal utama pencapaian MBKIP dalam mata pelajaran RBT adalah
kompetensi guru. Kajian ini mencadangkan agar kompetensi guru dari pelbagai
aspek kemabhiran turut dikaji agar penambahbaikan berterusan dapat dilakukan
untuk meningkatkan kompetensi guru terhadap mata pelajaran RBT dan juga
membantu peningkatan pencapaian MBKIP dalam mata pelajaran RBT.

Inclusion or Inclusive Education is a noble effort in providing educational
opportunities to special needs students so that they can enjoy all learning
facilities in a normal and conducive environment like other students regardless
of their status. However, their lackluster achievement is a concern as they will
also sit for public examinations just like other mainstream students.

Accordingly, this study aims to identify the achievement status of full inclusion
special needs students (FISNS), parental involvement, physical facilities and
teacher competencies in the Design and Technology (D&T). This study also
aimed to examine the relationship between parent involvement, physical
facilities, and teacher competence with FISNS’ achievement in. Apart from that,
this study also aims to examine the main predictors of FISNS’ achievement in
D&T. The design of this study was a survey study. The respondents were 171
D&T teachers in total, who teach FISNS in daily secondary schools around Klang
Valley. They were selected using random sampling techniques. Data were
collected using questionnaires and analyzed descriptively.

Findings show that the achievement status of FISNS in D&T is at the minimum
level, the status of parental involvement in D&T is at the level of teachers
disagreed, whereas the status of physical facilities in D&T is at the level of
teachers agreed and the status of teacher competencies in D&T is at a
satisfactory level.

The results of Pearson correlation analysis showed that the relationship
between parent involvement and FISNS’ achievement in D&T was significantly
positive and moderate, the relationship between physical facilities and FISNS’
achievement in D&T was significantly positive and strong and the relationship
between teacher competencies and FISENS achievement in D&T was
significantly positive and strong.



The result of multiple regression analysis in this study has showed that all three
predictors namely parental involvement, physical facilities and teacher
competencies contributed 50.5% towards FISNS’ achievement in D&T. The
main predictor of FISNS’ achievement in D&T is teacher competencies. This
study suggests that the competencies of teachers from various aspects of skills
should be studied by other researcher so that continuous improvement can be
done to teacher competencies on D&T, and also to help improve the
achievement of FISNS in D&T.

BAB 1

PENDAHULUAN

1.1 Pengenalan

Bab ini membincangkan tentang latar belakang, pernyataan masalah, objektif,
persoalan, kepentingan, batasan dan kerangka teori kajian serta penerangan
mengenai definisi istilah yang akan dihuraikan dengan terperinci.

1.2 Latar Belakang

Perdana Menteri Malaysia Kelima, Tun Abdullah Ahmad Badawi
bertanggungjawab dalam mengetengahkan konsep modal insan, berharap agar
generasi masa depan terdiri daripada generasi yang berfikiran kritis dan kreatif,
berupaya mencipta peluang baharu dan menyelesaikan masalah serta
berkemampuan dalam menangani persekitaran yang sentiasa berubah-ubah.
Justeru, bagi memastikan modal insan yang disediakan kekal relevan dan
memenuhi permintaan industri, maka pendidikan dan latihan teknikal dan
vokasional (TVET) bermutu tinggi amat diperlukan. Kerajaan. Malaysia telah
mewujudkan pelbagai inisiatif untuk membangunkan modal insan sebagai usaha
meningkatkan jumlah tenaga kerja mahir dan berteknologi tinggi dalam kalangan
warganegara tanpa mengira kaum, bangsa, agama dan keupayaan. Untuk
tujuan itu, penambahbaikan terhadap kualiti pendidikan telah menjadi tumpuan
utama dalam dasar kerajaan seperti meningkatkan kecemerlangan institusi
pendidikan dan outcome Orang Kurang Upaya (OKU).

OKU juga merupakan modal insan dan generasi masa depan yang berpotensi
untuk diketengahkan. Walau bagaimanapun, tanpa pendidikan yang sempurna,
usaha untuk melahirkan modal insan yang unggul dalam kalangan OKU tidak
akan berhasil. Oleh itu, pembangunan modal insan yang berkualiti dan produktif
haruslah diberi tumpuan. Namun, tugas ini tidaklah semudah yang difikirkan
kerana pencapaian akademik menjadi ukuran masa depan dan menyumbang
kepada usaha untuk merealisasikan matlamat negara. Justeru, perkara ini
penting untuk ditangani dengan berkesan supaya pelaksanaan Program
Pendidikan Inklusif (PPI) di bawah inisiatif untuk meningkatan akses dan kualiti
pendidikan bagi Murid Berkeperluan Khas (MBK) dalam Pelan Pembangunan
Pendidikan Malaysia 2013-2025 tidak terjejas.

Malaysia sudah meratifikasi Konvensyen Hak untuk OKU pada 19 Julai 2010
sebagai jaminan keadilan kepada komuniti OKU untuk menjalani kehidupan
seperti mana orang normal. Sebagai ahli masyarakat, OKU turut memainkan
peranan yang konstruktif dalam masyarakat dan boleh menyumbang kepada



kesejahteraan dan pembangunan negara. Justeru, Kementerian Pendidikan
Malaysia (KPM) iaitu Kementerian yang bertanggungjawab terhadap sistem
persekolahan di Malaysia telah menyediakan peluang-peluang pendidikan
bukan sahaja bagi murid normal malahan juga bagi MBK. Tindakan yang diambil
oleh KPM adalah selari dengan Perkara 28 dalam Akta Orang Kurang Upaya
2008 yang menekankan kepada sokongan dan bantuan terhadap MBK agar
mereka memperoleh kesaksamaan dalam pendidikan (Ibrahim & Talib, 2019)
bagi mengembangkan potensi diri (Shaari, 2005; KPM, 2018).

MBK yang mengikuti sistem pendidikan kebangsaan adalah terdiri daripada
MBK kategori ketidakupayaan penglihatan (KUL), ketidakupayaan pendengaran
(KUD), ketidakupayaan pertuturan, ketidakupayaan fizikal, ketidakupayaan
pelbagai dan masalah pembelajaran yang merangkumi autisme, Down
Syndrome, Attention Deficit Hyperactivity Disorder (ADHD) dan disleksia (KPM,
2013). MBK di Malaysia sangat beruntung kerana mereka berpeluang mendapat
pendidikan melalui pelbagai program yang disediakan seperti Sekolah
Pendidikan Khas (SPK), Program Pendidikan Khas Integrasi (PPKI) dan
Program Pendidikan Inklusif (PPI). Berdasarkan Buku Data Pendidikan Khas
(2019), terdapat 28 buah Sekolah Kebangsaan Pendidikan Khas (SKPK); 2 buah
Sekolah Menengah Kebangsaan Pendidikan Khas (SMKPK); 4 buah Sekolah
Menengah Pendidikan Khas Vokasional (SMPKV); 2,343 buah PPKI dan 6,202
buah sekolah PPIl. Menurut Shaffeei (2019), MBK di PPKI dikelaskan menjadi
tiga kelompok berdasarkan kefungsian iaitu tinggi, sederhana dan rendah.
Kefungsian rendah merupakan MBK yang perlu menguasai pengurusan diri.
Manakala kefungsian sederhana merupakan MBK yang mempunyai asas
kemahiran membaca, menulis dan mengira (3M) dan berupaya menerima
latihan kemahiran asas dalam pembelajaran. Seterusnya, kefungsian tinggi
terdiri daripada MBK yang berupaya mengikuti kurikulum kebangsaan atau
akademik seperti murid normal di arus perdana.

Sebelum tahun 2013, kebanyakan MBK di Malaysia belajar secara segregasi di
kelas atau sekolah pendidikan khas menggunakan kurikulum yang tidak sama
dengan kurikulum arus perdana mengikut kesesuaian dan kebolehan mental
dan fizikal mereka. Buku Data Pendidikan Khas tahun 2012 mencatatkan
terdapat 355 buah PPKI yang mempunyai PPI iaitu 161 buah peringkat rendah
dan 194 buah peringkat menengah. Daripada jumlah tersebut didapati hanya 6%
MBK mengikuti PPI arus perdana manakala 89% MBK lagi mengikuti PPKI dan
5% lagi belajar di SPK. Ini menunjukkan bahawa pelaksanaan PPl masih lagi
kurang dilaksanakan dan MBK masih dibiarkan bergaul bersama-sama rakan
sebaya yang sama seperti mereka secara segregasi di PPKI dan SPK.

Resolusi Pendidikan Untuk Semua (Educationf for All) telah dilakukan UNESCO
di Jomtien, Thailand pada bulan Mac 1990 bertujuan memperkasakan dasar
pendidikan inklusif. Justeru pada tahun 2013, KPM komited untuk menjadikan
sistem pendidikan kebangsaan bertambah baik dengan memperkenalkan
semula pendidikan inklusif di bawah Pelan Pembangunan Pendidikan Malaysia
(PPPM) 2013-2025. KPM mensasarkan 75% MBK kumpulan kefungsian tinggi
atau MBK yang mengikuti PPI belajar di arus perdana pada tahun 2025. PPI

peringkat menengah rendah dan atas telah menjadi Dasar Pendidikan
Kebangsaan pada tahun 2017 yang menggariskan supaya MBK yang
mempunyai potensi untuk diinklusifkan diberi peluang belajar dengan murid
normal dalam kelas arus perdana di samping menyediakan program yang
bersesuaian dan relevan dengan keupayaan MBK agar mereka boleh berdikari
(KPM, 2017).

Menurut Miles dan Singal (2010), MBK perlu mempunyai akses ke sekolah yang
menawarkan pendidikan inklusif bagi tujuan mengatasi diskriminasi dan
mewujudkan pemikiran terbuka serta komuniti inklusif. Kajian lepas menyatakan
MBK tidak memerlukan kurikulum yang berbeza daripada kurikulum arus
perdana dilihat menepati hasrat Falsafah Pendidikan Kebangsaan iaitu
penyediaan pendidikan yang berkualiti dan pembangunan yang menyeluruh dan
seimbang terhadap modal insan. Hak dan peluang MBK untuk mengikuti
pendidikan dalam suasana pembelajaran yang tidak terhad dilihat dapat
dipenuhi melalui PPI. PPI dikatakan bersifat menyeluruh (holistic) kerana tidak
menumpukan kepada kecemerlangan akademik sahaja tetapi turut meliputi
perkembangan dan penerokaan potensi MBK.

Pendidikan inklusif di Malaysia berjalan di sekolah sama ada kerajaan mahupun
bantuan kerajaan dimana dihadiri oleh murid normal dan satu hingga lima orang
MBK di kelas arus perdana (KPM, 2013). Terdapat dua jenis pendekatan dalam
pelaksanaan pendidikan inklusif di peringkat menengah rendah dan atas.
Pendekatan pertama ialah Inklusif Penuh iaitu MBK secara sepenuh masa
belajar dengan murid normal di kelas arus perdana, mengikuti kesemua mata
pelajaran akademik berdasarkan kurikulum kebangsaan termasuklah Reka
Bentuk dan Teknologi (RBT) serta melibatkan diri dalam aktiviti kokurikulum
bersama-sama murid normal. Pendekatan kedua ialah Inklusif Separa iaitu MBK
belajar dengan murid normal di kelas arus perdana secara separa akademik
ataupun separa bukan akademik. Pendekatan Inklusif Separa Akademik
merupakan pendekatan di mana MBK belajar dengan murid normal di kelas arus
perdana untuk satu mata pelajaran atau lebih. Manakala Inklusif Separa Bukan
Akademik pula merupakan pendekatan di mana MBK hanya terlibat dengan
murid normal dalam aktiviti kokurikulum atau sosialisasi sahaja (KPM, 2018).

Data Murid Berkeperluan Khas Inklusif Penuh (MBKIP) mula dilaporkan pada
tahun 2012 dalam PPPM 2013-2025. KPM dalam pelan tersebut telah
menetapkan sasaran peratusan enrolmen MBKIP meningkat sehingga 75%
pada tahun 2025. Walau bagaimanapun, data Pendidikan Khas sehingga 31
Oktober 2018 mencatatkan hanya 19% enrolmen MBKIP. Selebihnya iaitu 78%
enrolmen MBK mengikuti Program Pendidikan Khas Integrasi (MBK PPKI)
manakala 3% enrolmen MBK lagi didaftarkan di Sekolah Pendidikan Khas (MBK
SPK). Data tersebut menunjukkan bahawa peratusan enrolmen MBKIP masih
rendah dan perlu ditingkatkan agar sasaran 75% menjadi kenyataan pada 2025.

Menurut KPM (2018), pelaksanaan pendidikan inklusif di Malaysia berdepan
dengan bermacam-macam isu antaranya ialah kesedaran dan penerimaan.

Terdapat juga isu kesediaan pentadbir dan guru menerima MBKIP di sekolah
disebabkan belum memahami sepenuhnya akan pelaksanaan PPI. Mereka juga
berpendapat bahawa kehadiran MBKIP di kelas arus perdana akan
menyebabkan urusan pentadbiran menjadi sukar. Selain dari itu, wujud
tanggapan bahawa semua MBK memiliki kognitif yang rendah, masalah
membaca, menulis, mengira dan menyelesaikan masalah berpunca daripada
kurang upaya pancaindera, fizikal dan mental. Mereka khuatir pencapaian
akademik MBKIP yang lemah akan menjejaskan prestasi akademik sekolah.

Pelaksanaan pendidikan inklusif di Malaysia membuktikan bahawa, KPM telah
menyediakan kesamarataan akses kepada pendidikan daripada pelbagai
perspektif merangkumi pendidikan dalam kalangan MBK seawal prasekolah
sehingga lepas menengah. Selain dari itu, KPM turut memberikan sokongan dan
perhatian dalam membangunkan kemahiran dan bakat baharu MBK. Antaranya,
menyediakan MBK sebagai aset negara dalam agenda pembangunan ekonomi
negara selaras dengan era globalisasi Revolusi Industri (IR) 4.0 yang lebih
bersifat inklusif dan menekankan kepada keupayaan pelaburan dan pemilikan
teknologi pada masa hadapan (KPM, 2019). Menurut Mustapha (2012), TVET
perlu menjadi sebahagian daripada sistem pendidikan agar pembangunan
modal insan dapat dibuat secara menyeluruh dan bersepadu merangkumi
sahsiah, tingkah laku, penyesuaian diri dalam persekitaran yang berubah-ubabh,
meningkatkan kefahaman dan kebolehan membuat pertimbangan serta
penampilan diri yang wajar.

Oleh yang demikian menurut Mohd Yasin, Toran dan Shaari (2008), kerajaan
perlu melabur dalam bidang kemahiran dan vokasional di bawah kerangka
pendidikan inklusif. Justeru, pelaburan yang dibuat oleh KPM dengan
memperkenalkan Kurikulum Standard Sekolah Menengah (KSSM) dan juga
mata pelajaran Reka Bentuk dan Teknologi (RBT) di peringkat menengah
rendah mulai tahun 2017 adalah selaras dengan saranan Pernyataan
Salamanca pada tahun 1994 di dalam Rangka Pelan Tindakan UNESCO iaitu
MBK perlu diberi pendedahan kepada bidang yang lebih mencabar seperti
bidang teknikal atau kemabhiran (Salleh, 2003) supaya mereka boleh memajukan
diri seiring dengan rakan mereka yang normal (Tahir, Mustafa & Yasin, 2009).

Dengan terlaksananya KSSM maka secara rasminya mata pelajaran Kemahiran
Hidup Bersepadu (KHB) dimansuhkan lalu diganti RBT. Mata pelajaran RBT
Tingkatan Satu merupakan kesinambungan dari mata pelajaran RBT Tahap Dua
di sekolah rendah. Tanggungjawab mengajar RBT digalas ke bahu guru yang
dahulunya mengajar KHB. Dalam sistem pendidikan hari ini, RBT merupakan
bidang TVET yang perlu diberi keutamaan kerana ia merupakan peluang untuk
MBKIP mempraktikkan aktiviti mereka bentuk dan penghasilan produk berfungsi
berdasarkan pengetahuan, kemahiran dan nilai yang diperolehi. MBKIP yang
mengikuti KSSM berpeluang mengikuti mata pelajaran akademik termasuklah
RBT.



Kebanyakan kajian lepas dijalankan berkaitan pendidikan inklusif seperti
penglibatan ibu bapa (Abdullah, 2012), kesediaan (Khalil, 2015 & Mohd Nor,
2015) dan persepsi guru arus perdana (Jelas, 2000; Ali, Mustapha & Jelas, 2006;
Jelas, Salleh & Ali, 2010; Sharif; 2015) terhadap pelaksanaan PPI, namun masih
terdapat kelompangan berkaitan pencapaian MBKIP yang perlu dipenuhi dalam
bidang TVET khususnya RBT. RBT merupakan mata pelajaran wajib di bawah
KSSM. Dokumen Standard dan Pentaksiran (DSKP) mata pelajaran RBT
peringkat menengah digubal bagi kegunaan peringkat menengah rendah sahaja
iaitu daripada tingkatan satu hingga tingkatan tiga. Kandungan DSKP mata
pelajaran RBT sekolah menengah terdiri daripada jurusan awam, elektrik dan
elektronik, mekanikal, sains rumah tangga, sains pertanian serta pengurusan
kewangan. la turut menekankan penguasaan murid secara teori dan amali
melalui aktiviti pengajaran dan pemudahcaraan (PdPc). Guru yang mengajar
RBT diwajibkan mengguna pakai DSKP sebagai panduan pedagogi dan isi
kandungan serta pentaksiran. Tahap penguasaan murid dinilai dengan adil dan
tepat berpandukan rubrik standard prestasi yang disediakan (Ahmad, 2016).

Penguasaan mata pelajaran RBT ini akan dinilai secara berterusan melalui
Pentaksiran Bilik Darjah (PBD) dan Pentaksiran Berasaskan Sekolah (PBS).
Secara automatiknya, MBKIP di kelas arus perdana akan menduduki
Pentaksiran Tingkatan Tiga (PT3) bersama-sama murid normal yang lain. Oleh
itu, mereka perlu bersaing dengan murid normal di kelas arus perdana dalam
bidang akademik khususnya mata pelajaran RBT. Pendidikan inklusif bukan
hanya meletakkan MBK dengan murid normal dalam kelas arus perdana sahaja
tetapi bertujuan memberi peluang kepada MBKIP memperoleh kesamarataan
meningkatkan pencapaian akademik, bersosialisasi, beriadah dan berdikari
bersama-sama dengan murid normal bagi mewujudkan masyarakat yang adil
dan sejahtera.

Menurut Bakar, Mustapha dan Ibrahim (2011), PdPc vokasional dan kerja amali
didapati secara signifikan menyumbang terhadap pencapaian akademik murid.
Dapatan kajian Lewis dan Doorlag (2003) juga mendapati MBKIP boleh berjaya
dalam pelajaran sekiranya mereka mendapat bantuan daripada guru dan rakan
sekelas kerana pendidikan inklusif merupakan kesempatan bagi MBKIP belajar
dalam persekitaran yang normal. Manakala, Ali dan Hassan (2014) dalam
kajiannya terhadap 46 responden dengan menggunakan soal selidik mendapati
pencapaian akademik MBK KUL dan MBKIP sekolah menengah di sekitar
Lembah Klang adalah sederhana.

Walau bagaimanapun, Bardin (2006) dalam kajiannya terhadap 15 orang MBKIP
yang mengikuti kelas Seni Bahasa di kelas arus perdana yang berbeza di
Florida, Amerika Syarikat menunjukkan sebaliknya iaitu tahap pencapaian
MBKIP adalah rendah. Kajian tersebut dijalankan dengan menggunakan
Engagement Observation Tool dan Student Participation Questionnaire.
Dapatan ini menyamai dapatan kajian Bardin dan Lewis (2008) terhadap 79
orang guru arus perdana iaitu pencapaian akademik MBKIP didapati lebih
rendah berbanding murid normal di kelas arus perdana disebabkan faktor
kekangan visual yang menimbulkan jurang dalam perkembangan konsep dan

menggangu aktiviti pembelajaran. Manakala Kvande, Bjorklund, Lydersen,
Belsky dan Wichstrom (2018) dalam kajiannya mendapati MBK yang belajar di
PPKI tidak menunjukkan peningkatan dalam pencapaian akademik dan
motivasi.

Pelaksanaan pendidikan inklusif di Malaysia amat bergantung kepada
penglibatan dan kerjasama berbagai-bagai pihak terutamanya ibu bapa, guru
dan pentadbir sekolah kerana kerjasama yang wujud menjadi penggerak kepada
pelaksanaan pendidikan inklusif serta meningkatkan kualiti pembelajaran
MBKIP (Muhammad & Mahmud, 2010). Permuafakatan antara ibu bapa, guru
dan pentadbir sekolah dalam pendidikan inklusif bertujuan untuk menyokong
pembentukan MBKIP sebagai golongan yang boleh berdikari, berdaya saing dan
dapat memenuhi harapan dan keperluan masyarakat dan negara di alam
dewasa kelak. Selain dari itu, ia dapat mendekatkan pihak ibu bapa dengan
perkembangan semasa dalam pendidikan. Walau bagaimanapun, kajian Wahab
(2012) mendapati ada ibu bapa kurang memperoleh maklumat yang mendalam
tentang pendidikan inklusif seperti tujuan dan cara pelaksanaan, manfaat yang
akan diperolehi serta kebaikan yang akan diterima oleh MBK. Justeru, tidak
hairanlah mengapa masih ramai ibu bapa mahu anak mereka terus belajar di
dalam persekitaran pendidikan khas (Mohd Yasin, Toran dan Majid, 2015).

Menurut Stowitschek (2001), ibu bapa kepada MBK masih ragu-ragu terhadap
pendidikan inklusif. Ibu bapa di Malaysia masih kurang memberikan sokongan
terhadap anak mereka berbanding masyarakat di barat walaupun terdapat akta
pendidikan yang menekankan sokongan ibu bapa dalam pendidikan MBK
seperti “The Education for All Handicapped Children Act of (P.L 94-142)".
Justeru, keterlibatan ibu bapa dalam pendidikan MBKIP adalah penting kerana
ibu bapa yang gagal memainkan peranan yang sewajarnya sebagai pendorong
untuk MBKIP, boleh merencatkan usaha KPM untuk meningkatkan potensi diri
MBKIP secara menyeluruh melalui pendidikan inklusif.

Kajian lepas menunjukkan perbuatan ibu bapa seperti berbincang, menjaga dan
berkomunikasi merupakan pengaruh yang kuat terhadap pencapaian murid (Abd
Hamid, Othman, Ahmad & Ismail, 2011; Houtenville & Conway, 2008) dan
merupakan komponen yang penting serta sumber semulajadi yang menyokong
pencapaian murid (Christenson & Sheridan, 2001). Manakala kajian retrospektif
oleh Othman, Azman dan Ali (2008) mendapati kejayaan MBK Ketidakupayaan
Pendengaran (MBK KUD) dalam bidang akademik dipengaruhi oleh ibu bapa
yang secara aktif melibatkan diri dengan akademik anak-anak. Kajian tersebut
juga mendapati bahawa pencapaian MBK KUD dalam bidang akademik turut
dipengaruhi oleh faktor diri mereka sendiri serta keluarga. Faktor-faktor lain
melibatkan keluarga ialah sikap, penglibatan, jangkaan, persekitaran dan
sumber ibu bapa. Menurut Zahari (2010), keluarga terutamanya ibu bapa dan
adik beradik merupakan pendorong terpenting kepada murid dalam mencapai
kecemerlangan. Namun, masih terdapat guru dan ibu bapa yang memandang
rendah terhadap pencapaian MBK (Shifrer & Callahan, 2012).



Selain dari itu, kajian lepas juga menunjukkan bahawa guru bukan bukan opsyen
khusus berdepan isu penguasaan isi kandungan dalam mata pelajaran diajar
(Amirullah & lksan, 2018; Salleh & Hutagalung, 2016) mahupun mata pelajaran
baharu (Masingan & Sharif, 2019). Hal ini juga mengakibatkan guru bukan
opsyen khusus berdepan dengan masalah dalam mempelbagaikan pendekatan
dan strategi pengajaran dalam mata pelajaran yang di ajar (Yip, Chan, Yung, &
Lai, 2018; Kola Sunday & Ayinde, 2015; Plessis et al., 2018). Manakala kajian
kualitatif menggunakan kaedah single case study yang dijalankan oleh
Masingan dan Sharif (2019) terhadap pengetahuan pedagogi kandungan dua
responden sekolah menengah bukan opsyen khusus RBT mendapati
penguasaan isi kandungan masih lemah dan belum memahami objektif
pembelajaran mata pelajaran tersebut.

Oleh itu, Masingan dan Sharif (2019) telah mencadangkan agar kajian lanjutan
dijalankan terhadap mata pelajaran RBT menggunakan kaedah kuantitatif yang
melibatkan sampel yang ramai bagi tujuan penambahbaikan. Oleh yang
demikian, kajian ini penting kerana guru bukan pengkhususan RBT ini juga
terpaksa mengajar MBKIP dalam kelas arus perdana sedangkan mereka juga
tiada latar belakang ilmu Pendidikan Khas. Hal ini membebankan guru bukan
mata pelajaran RBT kerana ia mempengaruhi kompetensi pengetahuan
pedagogi isi kandungan (PPIK) guru untuk mengajar secara berkesan. Kajian
terdahulu (Ball, Thames & Phelps, 2008; Chien, Mohd Saat & Loke, 2015; Pella,
2015; Shulman, 1987) menunjukkan bahawa adalah mustahak untuk setiap guru
mengetahui, memahami dan mahir dalam PPIK supaya PdPc yang dirancang
terjamin keberkesanannya.

Hal ini sekiranya tidak ditangani akan menimbulkan masalah kepada MBKIP
untuk memahami isi kandungan seterusnya mempengaruhi pencapaian MBKIP
dalam mata pelajaran RBT. Sekiranya pencapaian akademik MBK rendah,
MBKIP tidak mampu bersaing dengan murid arus perdana. Malahan MBKIP
akan juga kurang berpeluang untuk mengembangkan potensi diri selepas tamat
persekolahan menengah. MBKIP juga perlu memilih mata pelajaran elektif atau
bidang pengkhususan di tingkatan empat. Ini kerana pemilihan pengkhususan
adalah berdasarkan keputusan Pentaksiran Tingkatan Tiga (PT3). Pencapaian
MBKIP dalam mata pelajaran RBT memberi kesan terhadap pemilihan bidang
Science, Engineering, Technology and Mathematics (STEM). Hal ini akan
menyebabkan peluang kebolehpasaran MBKIP terhad kerana MBKIP tidak
dapat melanjutkan pelajaran dalam pelbagai bidang atau memilih bidang yang
diminati.

Menurut Hamdan, Kusdiyati, Khasanah, Djamhoer (2021), aktiviti PdPc di dalam
pendidikan inklusif memerlukan guru yang boleh menerapkan kurikulum yang
bersifat heterogen. Selain dari itu, kompetensi guru dalam pelaksanaan
pendidikan inklusif juga adalah sangat penting kerana guru merupakan tonggak
kepada MBKIP dalam penguasaan ilmu pengetahuan dan kemahiran untuk
memperoleh keputusan yang cemerlang. Menurut Mohamad Saad, Baharuddin
dan Ismail (2016), guru atau tenaga pengajar yang boleh memainkan peranan
sebagai pemudahcara dalam membimbing dan memotivasikan murid di dalam

7



kelas mampu mempengaruhi pencapaian akademik mereka. Kajian yang
dijalankan Ahmad dan Jinggan (2015) mendapati prestasi murid dalam mata
pelajaran Sejarah dipengaruhi oleh kompetensi guru. Manakala kajian Othman
dan Rahman (2010) pula mendapati pencapaian akademik pelajar ijazah
pertama di Universiti Teknologi Malaysia tiada hubungan yang signifikan dengan
kompetensi pensyarah dalam jurusan kejuruteraan awam, elektrik dan
mekanikal. Hasil kajian Norhana et al. (2016), Abu dan Leong (2014) juga
mendapati bahawa kompetensi guru dan pencapaian akademik murid
menunjukkan hubungan positif yang lemah.

Guru bertanggung jawab memastikan proses pembelajaran dan
pemudahcaraan (PdPc) dilaksanakan di kelas, bengkel dan makmal komputer
yang mempunyai kemudahan fizikal yang baik, mencukupi dan kondusif. Ini
kerana, menurut Hamdan dan Ismail (2011) peningkatan pencapaian akademik
boleh dicapai sekiranya sekolah dibekalkan dengan kemudahan fizikal seperti
meja, kerusi, peralatan dan ruang belajar yang baik dan selesa untuk
kemudahan proses PdPc. Manakala Vejian, Kamarudin & Abdul Kadir (2016)
pula menyatakan persekitaran pembelajaran yang memiliki iklim sekolah yang
sesuai dan selesa meningkatkan keberkesanan PdPc. Menurut Wan Aziz
(2008), untuk meningkatkan pencapaian murid, pihak sekolah harus mempunyai
kemudahan fizikal yang boleh disifatkan sebagai memadai. Walau
bagaimanapun, dapatan kajian Royo dan Mahmood (2011) menunjukkan
kemudahan bengkel yang disediakan di sebuah daerah di Johor Bahru adalah
sederhana dan pencapaian murid dipengaruhi oleh kemudahan bengkel bagi
mata pelajaran Reka Cipta. Manakala Kajian Koh (2002) pula mendapati tahap
kemudahan bengkel mata pelajaran Reka Cipta adalah sederhana dan perlu
dipertingkat.

Walaupun telah banyak kajian berkaitan pendidikan inklusif dijalankan seperti
penglibatan ibu bapa (Wahab, 2012), kesediaan (Khalil, 2015; Mohd Nor, 2015)
dan persepsi guru arus perdana (Jelas, 2000; Ali, Mustapha &, Jelas, 2006;
Jelas, Salleh & Ali, 2010; Sharif; 2015) terhadap pelaksanaan PPI, namun masih
terdapat kelompangan berkaitan pencapaian MBKIP yang perlu dipenuhi dalam
bidang PTV khususnya mata pelajaran RBT. Pencapaian akademik melibatkan
MBKIP yang didapati lebih rendah jika dibandingkan dengan murid normal
menjadi isu dalam pelaksanaan pendidikan inklusif (KPM, 2019).

Berdasarkan kajian lepas yang telah diutarakan, kajian berkaitan penglibatan ibu
bapa, kemudahan fizikal, kompetensi guru dan pencapaian MBKIP dalam mata
pelajaran RBT perlu dilakukan. Pengalaman pravokasional dan pencapaian
dalam mata pelajaran RBT ketika di peringkat menengah rendah adalah penting
untuk membantu MBKIP mendapatkan maklumat berkaitan bidang
pengkhususan yang ingin dipelajari di peringkat menengah atas sama ada di
sekolah menengah harian, Sekolah Menengah Kebangsaan Pendidikan Khas
(SMKPK), Sekolah Menengah Pendidikan Khas Vokasional (SMPKV) mahupun
Kolej Vokasional (KV) di samping persediaan ke alam kedewasaan.



1.3 Pernyataan Masalah

Kepentingan pencapaian akademik telah dimanifestasikan dalam teras kedua
Misi Nasional bertujuan untuk menyediakan generasi masa hadapan yang
berpengetahuan dan memiliki daya inovasi. Hal ini kerana pencapaian akademik
merupakan hasil prestasi yang menunjukkan sejauh mana seseorang itu telah
mencapai matlamat yang telah ditetapkan oleh persekitaran pengajaran sama
ada di sekolah, kolej atau universiti. Secara amnya, yang menentukan tingkatan
kedudukan seseorang dalam sesuatu peperiksaan adalah pencapaian
akademik melalui peperiksaan yang diambil seperti Pentaksiran Bilik Darjah
(PBD), Pentaksiran Berasaskan Sekolah (PBS) atau pun Peperiksaan Awam di
bawah Kementerian Pendidikan Malaysia iaitu Sijil Pelajaran Malaysia (SPM)
dan Sijil Tinggi Pendidikan Malaysia (STPM).

Menurut Maalip, Yahya, Koay, Rathakrishnan, Maakip, Ahmad, Ali dan Ahmad
(2020), kemajuan remaja atau generasi muda dalam bidang akademik
merupakan perkara yang sangat mustahak kepada negara kerana mereka
adalah modal insan yang sangat bernilai pada masa hadapan (Abdullah, 2006).
Namun, berdasarkan kajian lepas, status pencapaian akademik MBK adalah
rendah (Maalip, Yahya, Koay, Rathakrishnan, Maakip, Ahmad, Ali & Ahmad,
2020; Roslan & Wahab, 2017; Liong & Mohd Yasin, 2019: Mohamed, 2005;
Gargiulo, 2003; Easterbrooks & Baker, 2002; Moores, 2001, Baharom & Abd
Majid, 2017).

Berdasarkan Data Pendidikan Khas (2019), dapatan analisis keputusan
peperiksaan SPM bagi tahun 2016 hingga 2018 melibatkan Calon Berkeperluan
Khas (CBK) didapati menurun sebanyak 0.67%. Begitu juga dengan bilangan
CBK yang berjaya mendapat Cemerlang 7A dan ke atas juga didapati merosot
sebanyak 0.21%. Walau bagaimanapun, tinjauan awal mendapati, MBKIP juga
mempunyai kecerdasan yang tinggi, boleh bertindak balas dengan
menggunakan pelbagai deria, sistematik dan boleh menggunakan pendekatan
fonetik yang tersusun tidak kira betapa seriusnya ketidakupayaan mereka selain
terdapat MBKIP yang menunjukkan kemajuan di luar jangkaan setelah melalui
proses pengajaran berkesan (Ramaiah, 2018).

Untuk memperoleh kemajuan dan kecemerlangan dalam bidang akademik
tidaklah mudah tambahan pula melibatkan MBK. Ini kerana pelbagai faktor boleh
mempengaruhi pencapaian seseorang murid sama ada faktor dalaman
mahupun luaran. Menurut Hamdan dan Hussin (2013), pencapaian rendah
MBKIP dalam peperiksaan awam sangat merungsingkan pihak pentadbir
sekolah. Justeru, pengkaji berpandangan bahawa satu kajian untuk mengenal
pasti status pencapaian akademik MBKIP di sekolah menengah serta
memeriksa hubungannya dengan penglibatan ibu bapa, kemudahan fizikal dan
kompetensi guru perlu dijalankan. Selain dari itu, hasil kajian ini juga boleh
menjadi panduan kepada guru bagi merancang PdPc berkesan yang boleh
membantu dalam peningkatan pencapaian akademik MBKIP terutamanya
dalam mata pelajaran RBT atau TVET.

9



14

Objektif Kajian

Objektif umum kajian ini adalah bertujuan mengenal pasti penglibatan ibu bapa,
kemudahan fizikal dan kompetensi guru dengan pencapaian MBKIP dalam
subjek RBT. Selain dari itu, objektif umum kajian ini juga adalah bertujuan
mengenal pasti pemboleh ubah yang boleh menjadi peramal utama kepada
pencapaian MBKIP dalam subjek RBT.

Obijektif khusus kajian ini ialah untuk:

141

1.4.2

143

15

151

152

153

154

155

156

Mengenal pasti pencapaian MBKIP, penglibatan ibu bapa, kemudahan
fizikal dan kompetensi guru dalam mata pelajaran RBT.

Memeriksa hubungan penglibatan ibu bapa, kemudahan fizikal dan
kompetensi guru dengan pencapaian MBKIP dalam mata pelajaran
RBT.

Memeriksa peramal utama pencapaian MBKIP dalam mata pelajaran
RBT.

Persoalan Kajian

Apakah status pencapaian MBKIP dalam mata pelajaran RBT?

Apakah status penglibatan ibu bapa dalam mata pelajaran RBT?

Apakah status kemudahan fizikal dalam mata pelajaran RBT?

Apakah status kompetensi guru dalam mata pelajaran RBT?

Adakah terdapat hubungan yang signifikan antara penglibatan ibu bapa,
kemudahan fizikal dan kompetensi guru dengan pencapaian MBKIP
dalam mata pelajaran RBT?

Apakah peramal utama pencapaian MBKIP dalam mata pelajaran RBT?

1.6 Kepentingan Kajian

Kajian ini merupakan satu platform terbaik untuk melihat tahap pencapaian
MBKIP, penglibatan ibu bapa, kemudahan fizikal dan kompetensi guru serta
hubungan penglibatan ibu bapa, kemudahan fizikal dan kompetensi guru
dengan pencapaian MBKIP dalam mata pelajaran RBT di PPI Arus Perdana
yang kurang mendapat perhatian pengkaji lain. Kajian ini diharapkan dapat
menjawab segala persoalan yang diutarakan disamping dapat menampung
kelompongan kajian-kajian terdahulu berkenaan penglibatan ibu bapa,
kemudahan fizikal, kompetensi guru, pencapaian MBKIP dalam mata pelajaran
RBT di PPI Arus Perdana. Pengkaji juga berharap, apabila status penglibatan
ibu bapa, kemudahan fizikal dan kompetensi guru serta pencapaian MBKIP
dalam mata pelajaran RBT di PPI Arus Perdana telah dikenalpasti, dapatan
kajian ini akan menyumbang kepada kajian lanjutan dalam konteks yang lebih
luas dan bidang yang baharu.

Hasil kajian ini juga diharapkan akan dapat memberikan maklumat kepada
pihak-pihak yang terlibat dalam perancangan dan pelaksanaan PPl Arus
Perdana, penggubal kurikulum RBT dan pentaksiran, Sektor Operasi Sekolah
dan latihan guru seperti Bahagian Pendidikan Khas, Bahagian Pembangunan
Kurikulum, Bahagian Perancangan dan Penyelidikan Dasar Pendidikan,
Bahagian Pengurusan Sekolah Harian, Bahagian Profesionalisme Guru,
Lembaga Peperiksaan dan Jabatan Pendidikan Negeri. Pihak tersebut perlu
memberikan perhatian yang lebih menyeluruh terhadap perancangan dan
pelaksanaan program, peruntukan kewangan, latihan guru serta kemudahan
fizikal yang sesuai, berkualiti dan mencukupi bagi membolehkan pihak yang
terlibat dalam pelaksanaan mata pelajaran RBT dan PPl dapat
melaksanakannya dengan lebih berkesan.

Manakala guru mata pelajaran RBT di sekolah pula diharapkan dapat
meningkatkan kompetensi dalam aspek pengetahuan PPIK mata pelajaran RBT
supaya dapat menyediakan PdPc yang berkualiti dan berkesan agar pencapaian
MBKIP dalam mata pelajaran RBT dapat ditingkatkan. Selain dari itu, pengetua
perlu sentiasa menyelia PdPc guru dan keperluan kemudahan fizikal yang
terdapat di sekolah agar iklim pembelajaran semua murid adalah kondusif dan
selamat serta turut menjaga kepentingan sosial murid normal yang belajar
bersama-sama dengan MBKIP sebagai rakan sekelas dalam mata pelajaran
RBT.

1.7 Batasan Kajian

Kajian ini adalah kajian kuantitatif yang menggunakan borang soal selidik
sebagai alat dalam pengumpulan data. Kajian ini hanya melibatkan guru arus
perdana yang mengajar mata pelajaran RBT kepada MBKIP di sekolah
menengah. Sekolah yang dipilih terbatas kepada sekolah menengah harian di
Lembah Klang sahaja iaitu di negeri Selangor, Wilayah Persekutuan Kuala

Lumpur dan Putrajaya atas faktor geografi, kos dan masa. Penglibatan ibu bapa
dan kemudahan fizikal kajian ini terbatas kepada temubual antara guru dan
murid serta pengalaman dan pemerhatian guru sepanjang mengajar MBKIP
dalam mata pelajaran RBT. Kompetensi guru adalah terdiri daripada pelbagai
aspek dan skop yang luas. Oleh itu, kompetensi guru dalam kajian ini terbatas
kepada aspek pengetahuan pedagogi isi kandungan (PPIK) Tingkatan Satu
sahaja berdasarkan skor keputusan Bahagian C yang diperolehi bagi
menentukan tahap kompetensi guru dalam mata pelajaran RBT. Manakala
pencapaian MBKIP adalah berdasarkan skor keputusan peperiksaan akhir tahun
Tingkatan Satu dalam mata pelajaran RBT yang dinyatakan oleh guru dalam
Bahagian D. Oleh itu, kajian ini hanya dibataskan kepada pemboleh ubah seperti
yang di atas iaitu penglibatan ibu bapa, kemudahan fizikal, kompetensi guru dan
pencapaian MBKIP dalam mata pelajaran RBT.

1.8 Definisi Istilah

Terdapat beberapa istilah yang perlukan penjelasan bagi menerangkan dengan
tepat perkara yang dibincangkan oleh pengkaji. Antaranya adalah seperti
berikut:

1.8.1 Pencapaian

Pencapaian akademik ditakrifkan sebagai suatu peringkat prestasi yang dicapai
oleh seseorang dalam berbagai-bagai jurusan ilmu pengetahuan mahupun
kemahiran (Steinmayr, MeiBner, Weidinger & Wirthwein, 2014) yang diukur
berlandaskan markah, tahap, gred atau peringkat kelulusan bagi satu mata
pelajaran atau keseluruhan pengajian Abdul Razak (2015).

Dalam kajian ini, pencapaian MBK Inklusif Penuh (MBKIP) adalah merujuk
kepada pencapaian MBKIP dalam mata pelajaran RBT berdasarkan keputusan
peperiksaan akhir tahun Tingkatan Satu.

1.8.2 Murid Berkeperluan Khas Inklusif Penuh (MBKIP)

Murid berkeperluan khas (MBK) bermaksud murid yang telah disahkan oleh
doktor perubatan, pakar dalam bidang optik, audiologi, psikologi mahupun
menurut sesiapa yang berkaitan sama ada berkhidmat dengan kerajaan atau
tidak kurang upaya penglihatan, pendengaran, pertuturan, fizikal, masalah
pembelajaran ataupun gabungan mana-mana kurang upaya dan masalah
seperti yang dinyatakan dalam Peraturan-Peraturan Pendidikan (Pendidikan
Khas), 2013.

Dalam kajian ini, MBK Inklusif Penuh (MBKIP) merujuk kepada MBK yang
memenuhi kriteria kemasukan dan diterima untuk belajar di kelas arus perdana
serta mengambil mata pelajaran RBT.

1.8.3 Penglibatan Ibu Bapa

Penglibatan ibu bapa ditakrifkan sebagai kegiatan yang dilakukan sama ada
antara ibu bapa dengan anak di rumah mahupun ibu bapa dengan guru di
sekolah yang akan menyokong pertumbuhan dan kemajuan anak dalam
pelajaran (Abdullah, Seedee, Alzaidiyeen, Al-Shabatat, Alzeydeen, dan Al-
Awabdeh, 2011). Epstein (2001) mengelaskan penglibatan ibu bapa kepada
enam kelompok yang iaitu gaya keibubapaan, komunikasi, kesukarelawanan,
membuat keputusan, pembelajaran di rumah dan kolaborasi dalam komuniti.
Dalam kajian ini, penglibatan ibu bapa merupakan kegiatan ibu bapa iaitu
berkomunikasi, memberi motivasi, menyedia kemudahan dan melibatkan diri
dengan pembelajaran MBKIP dalam mata pelajaran RBT sama ada di rumah
mahupun di sekolah.

1.8.4 Kemudahan Fizikal

Menurut Kementerian Pendidikan Malaysia (2010), kemudahan fizikal
merupakan infrastruktur seperti perabot dan peralatan yang digunakan untuk
pengajaran dan pembelajaran serta kemudahan pengurusan. Dalam kajian ini,
kemudahan fizikal merujuk kepada kualiti, kesesuaian dan kecukupan kuantiti
kemudahan atau perkhidmatan asas yang terdapat di kelas, bengkel dan
makmal komputer semasa mengikuti mata pelajaran RBT.

1.8.5 Kompetensi Guru

Kompetensi bermaksud kecekapan yang berkaitan dengan pengetahuan,
kemahiran dan sahsiah yang dijadikan rujukan standard untuk menentukan
prestasi individu dalam melaksanakan tugas dan tanggungjawab yang dipikul
(Ibrahim et al., 2015). Berdasarkan Standard Kompetensi Guru Malaysia (2011),
kompetensi guru terdiri daripada tiga elemen yang menjadi teras kepada
profesionalisme keguruan seperti mengamalkan nilai profesionalisme,
memahami, mengetahui dan berkemahiran dalam bidang pengajaran dan
pembelajaran. Menurut Shulman (1987), kompetensi pengetahuan pedagogi isi
kandungan (PPIK) merupakan keupayaan seorang pengajar membuat
modifikasi terhadap pengajarannya mengikut keupayaan dan kesesuaian murid
berdasarkan pengetahuan pedagogi isi kandungan yang dimiliki. Dalam kajian
ini, kompetensi guru merujuk kepada kompetensi guru dalam pengetahuan
pedagogi isi kandungan (PPIK) mata pelajaran RBT.

